
Төрле җиргә барып кагылдым
Тавышын тыңлар өчен агымның.
С. Хәким
Максат: 
1. С.Хәким иҗаты белән таныштыру.
2. Укучыларның чишмә темасына сөйләм телен үстерү, сүз байлыгын арттыру.
3. Чишмәләргә мәхәббәт һәм сак караш тәрбияләү, табигатьнең матурлыгын, байлыгын күрә, аңлый белергә өйрәтү.
Җиһазлау: 
С. Хәким портреты, чишмә темасына укучылар ясаган рәсемнәр, кроссворд, аудио, видеоязмаларда чишмә турында җырлар, китап күргәзмәсе, С. Хәким белән бәйле фотосурәтләр, Сибгат Хәкимнең тормыш юлын һәм иҗатын яктырткан презентация.
Тәрбия сәгате барышы:
Исәнләшү. Сыйныфта талгын гына С. Хәким сүзләре, Ф. Мортазин көенә язылган "Ага чишмә" җыры яңгырый.
Тәрбияче:
· Сөекле һәм талантлы якташ шагыйребез М. Горький һәм Г. Тукай исемендәге Дәүләт премияләре лауреаты С. Хәкимгә багышланган тәрбия сәгатебезне башлыйбыз.
Күренекле татар халык шагыйре С. Хәким 1911 нче елның 4 декабрендә Әтнә районы Күлле-Киме авылында туа. Мәктәпне тәмамлагач, югары белем Нәшриятта ала., "Совет әдәбияты" ("Казан утлары") җурналында эшли.
1941 елны С. Хәким армиягә алына. Рота командиры сыйфатында Ржев һәм Курск дугасында барган каты сугышларда катнаша. Фронтта күрсәткән батырлыклары өчен Кызыл Йолдыз ордены һәм медальләр белән бүләкләнә.
Сугыш беткәч, “Совет әдәбияты” җурналында эшләвен дәвам итә. 1950 нче елдан бирле ул профессиональ язучылык хезмәтендә.
Беренче шигырьләре 30 нчы еллар башында дөнья күрә, сугышка кадәр лирик шигырьләр тупланган “Беренче җырлар” исемле китабы һәм остазы Г. Тукайга багышланган “Пар ат”, “Шагыйрьнең бала чагы” исемле поэмалары басылып чыга. Сугыш темасы “Курск дугасы” , “Дуга” кебек поэмаларында яктыртыла. Сибгат Хәким шигырьләренең һәр юлы халык фикере, хисе, моңы белән сугарылган. Чөнки ул үзе халыкның әдәби, мәдәни мирасын, көрәш тарихын, өмет хыялларын бик яхшы белә.
Шагыйрь 1986 нчы елның 3 июлендә Казанда вафат була. 
Хәтерегездәдер, 2011 нче елның декабрендә Сибгат Хәкимнең тууына 100 ел уңаеннан төрле кичәләр оештырылды. Шул исәптән, шагыйрьнең туган ягы - Күлле-Киме авылында да С.Хәким музеенда искә алу кичәсе булып узды. Анда шагыйрьнең улы тарихчы, озак еллар ТР Президентының сәяси мәсьәләләр буенча киңәшчесе булган, Ш. Мәрҗани исемендәге Тарих институты директоры Рафаэль Хәким, Лена Шагыйрьҗан һәм Киме урта мәктәбен тәмамлаган күренекле шәхесләр катнашты.
Сибгат Хәким дистәләгән җырлар авторы да. Композитор Рөстәм Яхин С. Хәким шигырьләре турында: “Аның шигырьләре лиризм белән шулкадәр сугарылганнар, алар үзләреннән үзләре көйгә салуны сорап торалар” – ди. “Таң атканда”, “Чын йөрәктән”, “Фазыл чишмәсе”, “Юксыну”, “Башка берни дә кирәкми”, “Кем уйлаган?”, “Бер тауда ун чишмә” җырлары – моның ачык дәлиле.
· Әйдәгез, шагыйрьнең “Фазыл чишмәсе” җырын тыңлап китик әле (сыйныфта “Фазыл чишмәсе” җыры яңгырый).
· Әлеге шигырь Күлле-Киме авылындагы “Фазыл чишмә”сенә багышлап язылган. Шагыйрь шул чишмәнең суын эчеп үскән, чишмә аны шигырь язарга рухландырган, илһам чыганагы булган. Шәһәргә киткәч тә, шагыйрь әлеге чишмәне сагынып кайта торган булган.
· Укучылар, сезнең өчен чишмә нәрсә ул?
· Укучылар, әйткәнемчә, шагыйрьнең күп кенә шигырьләре, җырлары чишмәләр турында. Бу форсаттан шагыйрь авылыннан ерак түгел урнашкан “Изгеләр чишмә”сен искә алып китми мөмкин түгел.
· Әйтегез әле, “Изгеләр чишмәсе” турында сез ниләр беләсез?
· Әйе, С. Хәкимнең чишмә турындагы шигырьләренең асылында нәкъ менә Кала тау астында урнашкан “Изгеләр чишмәсе” ятадыр. Ул үзенең шигырьләрендә туган авылына, чишмәләренә мәхәббәтен белдерергә тырышкан. Бөтен иҗаты, күңеле, яшәеше белән авылга гашыйк кеше булган.
Шагыйрьнең “Бер тауда ун чишмә” дип аталган шигыре исә Ютазы районы Кәрәкәшле авылында урнашкан Ак чишмәгә багышланган. Әлеге авылда бер яклы урамнан югары күтәрелгәч, шактый биектә – Каенлы тау башында бер иңкү җир бар. Шуннан фонтан кебек ургылып бер чишмә чыга, 2-3 адым читтә тагын берәү, икәү, арырак өченчесе, дүртенчесе... Күп, бик күп алар. Барысы бергә килеп кушыла да, көчле инеш барлыкка килә. Ташып-ташып акса да, суы болганмый. Төбе үтәли якты, ап-ачык. Шуның өчендер инде, халык аны “Ак чишмә” дип атаган.
Үз гомерендә күп чишмәләр күргән Сибгат ага биредәге күренешкә таң калган һәм 1965 нче елда “Бер тауда ун чишмә” дигән шигырен иҗат иткән. Шигырь җырга әверелгән. 
“Бер тауда ун чишмә” җырын тыңлау. (Әгъзам Фәттах көе)
С. Хәкимнең “Башка берни дә кирәкми” дигән шигырендә дә табигатькә, чишмәләргә карата булган мәхәббәте сурәтләнә. ( Мөнир Мозаффаров көе)
“Башка берни дә кирәкми,
Үзем тапкан чишмәләрнең
Ятып эчсәм суларын” – ди автор.
· Укучылар, әйдәгез фикерләшеп алыйк әле, бүгенге көндә чишмәләр безнең өчен ни дәрәҗәдә мөһим?
· Әйе, укучылар, чишмәләр су чыганагы гына түгел, алар элекке буын белән хәзерге буынны тоташтырып торучы тарих.
Чишмәләр – дәва чыганагы да. Игътибар иткәнегез бар микән, чишмәдән сап-салкын су алып эчсәк тә, авырмыйбыз, ә киресенчә җанга сихәт алабыз. Хәтта элек борчып килгән күп кенә авыртуларыбыз үзеннән-үзе юкка чыга. Могҗиза дими, ни дисең?!
Безнең Әтнә районы чишмәләргә бик бай. Һәр чишмәнең үз тарихы, үз моңы, үз агымы, үз юлы бар.
· Укучылар, ә сез нинди чишмә исемнәрен беләсез?
Җаваплар. (Акый, Изгеләр чишмәсе, Фазыл чишмәсе һ.б.)
· Укучылар, безнең чишмәләргә карашыбыз нинди булырга тиеш?
· Әйе, укучылар, чишмә, су буйларын пычратмаска, чишмә, су юлларын ташлардан, балчыклардан чистартып торырга кирәк. Булган чишмәләрне сакларга кирәк.
· Укучылар, сез чишмә турында нинди мәкаль-әйтемнәр беләсез?
Кроссворд чишү.
1. Күңелгә минем, туган як,
Бигрәк тә якын шул син.
Кырларың өстеннән искән
Җилләргә хәтле сусыйм.
Тезләнәм чишмәләреңә,
Бетми тик сусау гына.
Ник болай сагышлы иттең,
Бу кадәр мине соң син?!
Аерылып бер көн дә узмый,
Яңадан сиңа сусыйм.
Ник болай гомерем буена
Бетмәгән сусау икән?
Сусаудан янган күңелгә
Су салып торсаң икән.
С. Хәкимнең әлеге шигыре ничек атала? 
2. С. Хәким туган авылга якын гына урнашкан чишмә исеме.
3. “Китап - ..... чишмәсе” мәкалендәге төшеп калган сүз.
4. “Чишмәдән су эчәр өчен ..... иелергә кирәк” украин мәкалендәге төшеп калган сүз.
5. Әтнә районындагы чишмә исеме.
6. С. Хәким туган район исеме.

· Укучылар, чишмәләр безгә ни өчен кирәк?
· Әйе. Барчабыз өчен дә чишмәләр су чыганагы да, илһам, гүзәллек чыганагы да, җан тынычлыгы бирүче ял урыны да, тәрбия чарасы да. Кеше сусыз яши алмый. Су, чишмәләр тормыш чыганагы.

Йомгаклау
Чишмәләр элек-электән авылның иң мөһим урыны булганнар. Кызлар чишмәгә теләк тели-тели барганнар, үзләренә бәхет сораганннар. Кызларга килен булып төшкәч, су юлын, чишмә юлын күрсәткәннәр. Егетләр-кызлар чишмә буенда очрашканнар, бер-берсенә вәгъдә бирешкәннәр.
Чишмә – изге урын, шуңа күрә кеше аны матурлый, бизи, чишмә янына матур сөлгеләр эләләр, чүмечләр куялар.
Хәзерге заманда һәрбер йортка су кергән диярлек. Халыкның кое, чишмә суларына мохтаҗлыгы кимеде. Шуңа да карамастан, чишмәләргә булган игътибар артканнан арта бара. Һәр ел шагыйрь С. Хәким шигырьләрендә еш искә алынган Кала тау астындагы “Изгеләр чишмәсе” җитәкчеләр, укучылар, авыл халкы тарафыннан гел чистартылып, төзекләндереп торыла. Әлеге чишмәнең суын эчеп, сихәт алырга хәтта ерак шәһәрләрдән дә кайталар. Чишмә яны халыктан өзелми. Димәк, чишмәләр яши, чишмәләр кирәк әле.
[bookmark: _GoBack]Тәрбия сәгатебезне С. Хәкимнең “Ага чишмә” дигән җыры белән тәмамлыйбыз (“Ага чишмә” җыры яңгырый).
